
ЗАРБУЛМАСАЛУ МАҚОЛҲО ВА  ВАЗИФАИ УСЛУБИИ ОНҲО ДАР АСАРҲОИ УСТОД САДРИДДИН АЙНЙ
       Зарбулмасалу мақолҳо ибораҳои кўтоҳу пурмазмуни бадеист, ки тачриба ва хулосаҳои муҳими зиндагиро ифода мекунанд. Суханони пурмағзу суфтаю рехтаи аҳли донишу адаб низ ба гуфтугўи халқ дохил шуда, ба зарбулмасал тадбил ёфтаанд. Онҳо дар натичаи давраҳои гуногуни зиндагй, дар муҳити муайяни ичтимой, дар шароити сиёсй бо мазмунҳои гуногун ба вучуд омадаанд.

Мақолу зарбулмасалҳо ҳам монанди дигар воҳидҳои забон вазифаи муайяни услубиро дар нутқ адо мекунанд
. Чунончи, ҳамчун аслиҳаи мубориза дар чамъият мавриди истифода қарор гирифтаанд. Масалан, бар зидди истилогарони араб, ки дар асри XIII ба Осиёи Миёна зада даромадаанд, чунин мақол истифода шудааст: «На тири шутур хоҳем, на дидори араб», ё ки барои танқиди амалдорону бойҳо: «Киҳо кашанд чабру чафо, киҳо кунанд кайфу сафо», «Шиками бой нақораи худост» ва ғайра.

Зарбулмасалҳое низ мавчуданд, ки онҳо барои ифодаи ҳачви диндорони фиребгар риёкор бо мақсади муайяни услубй истифода мешаванд: «Мулло – чорўби дастархон», «Сўфии соф, авлиёи хардузд» ва амсоли инҳо.

Дар хазинаи фолклори халқ точик зарбулмасалу мақолҳои ифодакунандаи маънои ахлоқ, панд, хислати тарбиявй дошта хеле бисёранд. Нависанда ё гўянда онҳоро дар асар ва нутқ бо мақсади ақидаҳои тарбиявиро ба шуури хонанда ё шунаванда пайдо намудан, тарбия кардан кор мефармояд. Ин чиҳати зарбулмасалу мақолҳо дар ҳама маврид серистеъмоланд:

«Меҳнат кунй, роҳат мебинй», «Дасти одамизод гул аст», «Молу чиз меравад, илму ҳунар мемонад», «Чомаи бемаслиҳат кўтоҳ намеояд», «Дўстон оинаи якдигаранд».Қисме аз зарбулмасалу мақолҳо хислати ҳачвй дошта, иллату нуқсонҳои одамонро зери танқид мегирад: «Давидани гўсола то каҳдон», «Хар кучову шабгардй кучо».
          Устоди бузурги сухан Айнй яке аз адибонест, ки дар истифодаи зарбулмасалу мақолҳои ҳам халқй ва ҳам осори классикй маҳорати баланд дорад. Ў аввалин шуда, аз ин сарчашмаи беинтиҳо мувофиқи тарзи баёни асарҳояш хеле бамаврид истифода бурдааст. Олими машҳури точик Абдулғанй Мирзоев дар ин хусус чунин фикри дурустро қайд мекунад: «Касе, ки аввалин маротиба дар давраи адабиёти мо дар асарҳои худ зарбулмасалҳои халқро кор фармуда аст, устоди насри точик Садриддин Айнй мебошад. С.Айнй бо «Одина»-и худ дар таърихи повест ва романнависй дар адабиёти муосири точик аввалин аст, дар истеъмоли зарбулмасал ва мақолҳои халқй дар асарҳояш асосгузор ба шумор меравад»
.

Аз ин чост, ки асарҳои устод Айнй, махсусан, «Ғуломон», «Марги судхўр», «Дохунда» асарҳои барчастае мебошанд, ки дар онҳо маводи фолклорй, аз чумла зарбулмасалу мақолҳо хеле фаровон оварда шудаанд.

Тарзи аз тарафи С.Айнй дар асарҳои бадей кор фармуда шудани зарбулмасал ва мақолҳо хеле содда, фасеҳ ва басо халқй буда, муаллиф онҳоро дар асарҳои эчодкардааш чунон санъаткорона ба кор бурдааст, ки дар вақти хондани асар суханони ҳар як персонажи алоҳида, аз забони ў нақл карда шудани ин ва ё он зарбулмасалро кас гумон мекунад, ки гўё бо забони зиндаи гуфтугўии ў шунида истода бошад. Онҳо бо соддагй, равонй ва ҳамафаҳм будани худ мазмуни асар ва ибораҳои ифодакардани ҳар як образ ва персонажи алоҳидаи асарро, ки дар тасдиқи фикр ва мақсадҳои худ ба зарбулмасал ва мақолҳои халқй мурочиат мекунанд, равшантар ва барчастатар гардонидаанд.

Устод Айнй зарбулмасалу мақолҳоро дар «Дохунда» мисли ибораҳои рехта ҳамчун воситаи услуби асар, воситаи бағоят хуби тасвири бадей барои тавсифномаи пурраи қаҳрамонҳо, барои қайд намудани хусусиятҳои хоси образҳо, барои тасвир намудани чиҳатҳои гуногуни ин ё он ҳодиса ва ғайра васеъ истифода бурдааст. Онҳо дар нутқи қаҳрамону муаллиф бо мақсади муайяни услубй оварда шуда, то ба андозае ба таври узвй дохил шудаанд, ки хонанда порчаеро бе зарбулмасалу мақол тасаввур карда наметавонад.   

Дар романи «Дохунда» мақолу зарбулмасалҳо бо роҳҳои гуногун кор фармуда шудаанд. Чунончи, онҳо нисбат ба персонажҳои манфй истифода шудаанд, ки хислат, рафтору кирдор ва машғулоти онҳоро пурра кушода медиҳанд. Ин қабил зарбулмасалу мақолҳоро бештар худи қаҳрамонҳои манфй бевосита истифода мебаранд.

Мақоли «тўй хазинаи худост» бештар ба забони намояндагони синфи доро, бойҳо хос аст. Дар «Дохунда» устод Айнй ин мақолро ба ду вазифаи услубии манфй истифода бурдааст. Яъқуббой доимо дар чустучўи он аст, ки Бозор як умр ғуломи дари ў бошад, бинобар ин тамоми найранги худро ба кор андохта Бозорро ба ғуломии худ гирифтор мекунад, ки ба ин саҳми арбоби деҳа низ хеле калон аст. Чунончи: Арбоб – «тўй хазина худост», ту сар кунй, худо мерасонад (саҳ 65). – Боз мегўям, ки аз харачот натарс, «тўй хазинаи худост», худаш мерасонад (саҳ 73).

Мақоли «ғараз аз тушбера гўшт хўрдан»-ро ҳам ки дар мавриди муносиб ба маънии мусбат ва ҳам манфй гуфта мешавад, хислати авбошй ва ҳаромхўрии онро инъикос кардааст. Зарбулмасал ва мақолҳоҳое, ки Айнй бевосита аз забони персонажҳои манфй меорад, аз чиҳати эмоционалй ва мундарича хеле пурқувват буда, ҳар яке ягон тарафи хислати бади персонаж, характери ботинии ўро ифода мекунад. Чунончи, бо мақоли «нафаси хушк аз най садо намебарорад» нависанда як хислати манфии Азимшоҳ хасисии ўро мефаҳмонад, зеро ки ин барои касе бе фоида кореро ичро намекунад, гуфта шудааст. Агар мақоми дар боло овардашуда хасисии бойро ифода кунад, пас мақолҳои зерин найрангбозй, фиребгарй, дурўягарии Азимшоҳ ва мисли ўро ифода мекунанд: Ҳар кас маро хурсанд кунад ва мувофиқи табъам хизмат нишон диҳад, ман ҳам вайро то чон дорам, хурсанд мекунам, молу чонамро дареғ намедорам, «дилама бар, пулама хўр» гуфтаанд (саҳ 37). Инҳо бо босмачй як шаванд, ё ки босмачй шаванд, ба мо дахл надорад «хари лўлиро деҳу пулашро гир» гуфтаанд. 

Нависанда дар ин бобат бо якчанд лаҳзаи тасвирй маҳдуд намуда, ин услубро торафт давом медиҳад ва ба нутқи гўянда – образи манфй зарбулмасалу мақолҳои гуногун ва нав ба навро дохил намуда, чиҳатҳои дигари манфии характери онҳоро ба ин восита фош карда мепартояд. Масалан: «Хизматгарон ҳамеша хун мехўранд, ки чаро инҳо дорам, мо нодор: намедонанд, ки азизон гуфтаанд: «ба худододагон ситеза макун, ба худододагон худо додааст»… (саҳ 39)

Ба воситаи мақолҳои мазкур Азимшоҳ моли мардумхўрй, фиребгарй, қаллобй бешарму ҳаёии худаш ва садҳо монанди худаш баринҳоро фош мекунад, ки ин хислат ва кирдор ба тамоми истисморкунандагон хос буд.

Устод Айнй инчунин бисёр зарбулмасал ва мақолҳоро бар асарҳои худ аз забони қаҳрамонҳои мусбй овардааст. Чунончи, мақоли «аз борон гурехта ба новадон дучор шудан» ва мувозаи он «аз лой гурехта ба лойдон афтодан» дар повести «Марги судхўр» ба забони типи манфй дохил карда шудааст, ки ў бо ин масал умумияти судхўрони шаҳру қишлоқро баён мекунад. Ба ин восита нависанда характер ва хислатҳои ботинии қаҳрамонҳои манфиро ба воситаи худи онҳо, аз забони худи онҳо ошкор мекунад. Дар «Дохунда» ин мақол аз забони қаҳрамони асар – Ёдгор гуфта шудааст. Ин мақол вазъияти душвори қаҳрамон, ҳасрат ва надоматй ўро аз дасти ҳар гуна бою таракачию судхўрон ифода мекунад, ки қаҳрамон ба умеди андаке беҳтар намудани аҳвол, вазъияти худ аз яктоаш гурезад, ба дигари аз он бадтараш дучор мешавад.

– Ман бо чи умедҳо сарбоз шуда будам ва аз пешам чи фалокатҳо баромад, ман аз дасти Азимшоҳ гурехта ба доми амир афтодам, гўё «аз борон гурехта, ба новадон дучор гардидам» (саҳ 199).

Азбаски аксарияти воқеаю ҳодисаҳои тасвир кардани асарҳои С.Айнй ба ҳаёти одамони қишлоқ ва маҳалҳои пешинаи точик вобаста мебошад, нависанда дар асоси материалҳои замон ба хусусиятҳои эчодиёти даҳонакии халқ эътибори махсус медиҳад.

С.Айнй дар забони асарҳои худ, дар ҳақиқат, ҳамин хусусияти халқи меҳнатиро хеле хуб ба ҳисоб гирифтааст. На фақат дар забони худи нависанда, инчунин дар забони персонажҳои асар ҳам истифода бурда шудани ибора ва ифодаҳои халқй, аз чумла мақолу зарбулмасалҳо, шоҳиди чунин даъвои мо мебошад.

Эчодиёти даҳонакии халқ ба нависанда маводе медиҳад, ки вай ба туфайли ифодаҳои гуногунмазмуни он метавонад шакли бадей ва мундаричаи идеявии тасвироти худро ба таври барчаста мучассам гардонад. 

Дар бобати барчаста тачассум ёфтан, ифоданок ва таъсирбахш баромадани фикр мавқеи зарбулмасалу мақолҳо ниҳоят калон аст.

Устод С.Анй дар забони асарҳояш ба маъно ва хусусиятҳои истеъмоли мақолу зарбулмасалҳо эътибори чиддй додааст. Мақолу зарбулмасалҳо дар асарҳои ў яке аз воситаҳои муҳимтарини пурқувваткунандаи объекти тасвир мебошанд. Онҳо ба нутқи тасвирии муаллиф ва персонажҳо дохил гардида, амалу ҳолатҳои баёншударо аз чиҳати ифодаи мундарича ва шакли бадей ба дарачаи ҳақиқатан халқй расонидаанд.

С.Айнй мақолу зарбулмасалҳои халқиро, ки онҳо дар шароитҳои мухталифи зиндагй ба вучуд омадаанд, бо мақсади образнок ва сермазмун истифода мебарад. Бинобар ин онҳо дар забони асар на фақат ҳамчун воситаи кўтоҳбаёнй, образнокй ва характери халқй доштани фикр шуда баромадаанд, дар айни замон, воситаи муҳимтарини ифодакунандаи хусусиятҳои наҳвй ҳам шудаанд.

Ба ин, ҳанўз дар саҳифаҳои аввали повест бо маҳорати баланд истеъмол намудани ифодаҳои фразеологии нависанда далели он мебошад: Агар баногоҳ кўтоҳие аз Одина сар мезад, агарчи ин кўтоҳй ба ихтиёри ў шуда бошад ҳам рўзи равшанро бо чашми ин бечора шаби торик мекард.

«Аз дўст як ишорат, аз мо ба сар давидан». Нависанда ба воситаи ин масал танҳо хушомадгўй, лагандбардорй, «каллачунбонй» барин хислатҳо доштани персонажро кушода медиҳад:

– Ҳамин нашўрида гўи ҳам мешавад. «Аз дўст як ишорат, аз мо ба сар давидан» гуфтаанд; ту ишорат кун, ман ислоҳ кардан мегирам; барои ин ҳамаи моро ба қозихона кашола кардан лозим нест (саҳ 26).

«Худо подшоҳ аст». Ин зарбулмасал ба сабру тоқат кардан даъват менамояд. Вай хусусияти динй дошта, барои аз муборизаҳо боз доштани меҳнаткашон, нест кардани зиддияти ду синф истеъмол меёфт. С.Айнй онро дар нутқи  Бибй Оиша ба маънои таҳаммул намудан кор фармудааст:

– Албатта, бе чиз тўй кардан мумкин нест, – гуфт Бибй Оиша, – ҳозир сабр намудан даркор, худо подшоҳ аст. Ҳар вақт дастрасо шавй, тўй хоҳем кард.

– «Худо подшоҳ аст» гуфта нишастан кори бевазанон аст, – гуфт Одина, – пул ва чиз ҳеч гоҳ аз осмон ба дасти касе наафтодааст, агар бекор таваккал карда нишинам, аз гуруснагй мемурам (саҳ 108).

Ҳамин тариқ, зарбулмасал ва мақолҳое, ки устод истифода бурдааст, дорои хусусиятҳои зерин мебошанд:

1. Нависанда барои кушода додани образҳои манфй, хислат ва рафтору кирдори онҳо зарбулмасалу мақолҳоро бевосита аз нутқи худи онҳо истифода бурдааст.

2. Зарбулмасал ва мақолҳое, ки аз нутқи қаҳрамонҳои манфй ё мусбат мавриди истифода қарор гирифтаанд, бо мақсади муайяни услубй барои инъикоси вазъияти муайян ва талаби мазмуну мундаричаи асар мавқеи калон бозидаанд.

          3. Дар асарҳои номбурдаи Айнй, ки дар боло қайд шуд, миқдори зиёди зарбулмасалу мақолҳо аз нутқи худи муаллиф истеъмол шуда, аксарияти онҳо халқй мебошанд, ки ба ин восита устод забони халқро ба забони адабй наздик сохтааст.

